
    OZODLIK


    


    Uyqudan uyg‘otdim Turkistokimni.
R. Parfi


    


    Uzoq uxladim,

    bosib o‘tdi tuyalarday

    ustimdan yillar karvoni.

    Sap-sariq alvasti jinlarni

    ko‘rdim tushlarimda ham.

    Bukun uyg‘ondim Alpomishday,

    atrofga qarayman masrur.

    Endi ko‘rib,

    tanib qo‘y meni,

    ey, oq soch dunyo.


    


    


    HURRIYAT


    


    Kel, jon qushim, jonim qushim, kel,


    seni bosay suyib ko‘ksimga.


    Momiq patlaringni silay entikib,


    ey, qanotlari qonli,


    yuragi dog‘liq,


    uzun umri qafasda kechgan qushim,


    kel, bag‘rimga bosay,


    ko‘nglimni bo‘shatib olay.


    Oh, seni ozod ko‘rolmay ketganlar haqqi,


    sening biyron sayrashingni tinglolmay


    o‘tganlar haqqi,


    men seni ko‘ksimga bosay, jon qushim.


    


    


    VATANGA AYTILGAN SO‘Z


    


    Vatan — ey, ota.


    Oh, seni o‘ldirmoq bo‘ldilar


    Qip-yalang‘och xoinlar.


    Ko‘zlarining manfur kosasiga


    Qon to‘lgan sotqinlar.


    Bag‘riga ilonlar in qurgan


    Odam shaklidagi maxluqlar


    O‘ldirmoq bo‘ldilar seni,


    Ammo


    Ular vijdon sotib,


    Iymon sotib,


    Sotib tillarini,


    Sotib dinlarini,


    O‘ldirdilar o‘zlarini.


    Ularning na go‘ri bor,


    Na bir chimdim tuprog‘i,


    Ular yo‘q.


    Ular yo‘q.


    Ular yo‘q.


    


    


    * * *


    


    Men yonayapman,


    vujudim ila,


    Sochlarim yonmoqda alangalanib,


    alangalanib.

    Men yonayapman,


    yuragimning devorlari cho‘g‘ga aylangan.

    Ko‘zlarimdan sochilar alanga,


    tun qa’riga,


    butun olamga.

    Men yonayapman,

    zaminni kuydirar tovonim.

    Kuydirar qo‘llarim tutgan narsani,

    Men yonayapman,

    vujudim ichinda lovullab.


    


    


    ZANGORI TUYG‘ULAR



    I


    


    Bahor.


    Qad rostlagan maysalar


    shabboda nafasidan


    hilpiratib yashil ko‘ylaklarini


    uyqudan uyg‘otdi


    mening zangor tuyg‘ularimni.


    


    II


    


    Tun. Kezaman Do‘rmon bog‘larini,


    hayrat epkinlari urilib yurakka,


    tikilsam Shukur Xolmirza bog‘iga


    bir tup o‘rik,


    yoritib tun ko‘ksin,


    osmonga o‘rlaydi oppoq hayqiriq.


    


    III


    


    Bahor erta keldi Do‘rmon bog‘lariga,


    daraxtlar gulladi qiyg‘os,


    ma’yus o‘ylar bo‘roni


    ruhimli chulg‘adi.


    Ijodi mavjlanib shul daraxtlarday


    gullagan chog‘i,


    oh, olamdan erta ketgan


    Shavkat Rahmon keldi yodim dunyosiga.


    


    IV


    


    Bog‘. Maysazorda chalqancha yotib,


    seni osmon ko‘zgusida ko‘rdim, qishlog‘im.


    U, o‘shanda maysalarga yonboshlab,


    Sehrlig shahardar sary


    orzular otida uchardim besar.


    Ay, qishloq,


    bukun sochlarimga yillarning


    oq gardlari qo‘nganda


    to‘fonli shaharning bir chetida ,:


    maysalarga yumalab-yumalab,


    seni o‘ylay-o‘ylay,


    ko‘zlarimda osmon ketdi qorayib.


    


    


    SAKKIZINCHI MART


    


    Shukrulloning she’ri


    


    Gar qarg‘alar uchib yurgaydir,
Chor atrofim ola-chalpoq qor,

    Ko‘zlarimda shukuh porlaydi,

    Yuragimda uyg‘ongan bahor.

    Bugun axir sakkizinchi mart.


    


    Sizni qutlay, muallim opa,

    Boychechakdek porloq mehrim-la,

    Sizni qutlay, sinfdosh qizlar,

    Go‘zal nafis gulu sehrim-la.

    Bugun axir sakkizinchi mart.


    


    Olisdagi, ey, opajonim,

    Qutlagayman garchi xat ila,

    Qutlagayman ey, onajonim,

    Sog‘inch to‘la yuragim bilan,

    Bugun axir sakkizinchi mart.


    


    


    * * *


    


    Feruzaga


    


    Bahor chog‘i tug‘ilgan ayol,

    seni qutlar nafis boychechak.

    Qutlab seni yuz ochgan lola „

    u bahorga garchi kelinchak.


    


    Bahor chog‘i tug‘ilgan ayol,

    hayot yo‘ling gullarga to‘lsin.

    Boshingda baxt qushi charx urib,

    kecha-kunduz parvona bo‘lsin.


    


    Bahor chog‘i tug‘ilgan ayol,

    tark etmasin seni muhabbat.

    Bahor bo‘lib qolgin yurakda,

    go‘zalliging so‘lmasin abad.


    


    


    GO‘ZAL


    


    Go‘zallikning oldida axir,

    Cho‘kka tushgan hatto xudolar...
A. Oripov


    


    Jiydalar gullagan muattar kunlar

    yodimga tushasan, ey, go‘zal ayol.

    Yorishib, charaqlab ketadi tunlar,

    sen sari chaqmoqday uchadi xayol.


    


    Yulduz ko‘zlaringga tikilaman jim,

    zulmat sochlaringda o‘rmalar qo‘lim.

    Sening go‘zalliging qoshida balkim

    o‘ldirolmas meni — hattoki o‘lim.


    


    


    AYOLGA DIL SO‘ZI


    


    Dunyo charxi

    aylanar betin,

    kunlar botar,

    oq kiyadi tun.

    O‘tayotgan umr

    asov, sokin,

    to‘lin oyday

    to‘libsiz bukun.

    Tegrangizda

    o‘, gul g‘unchalar

    poyingizni

    o‘parlar bir-bir.

    Hayot achchiq,

    shirin shunchalar,

    shoshib o‘tar

    daryoday umr.

    Bukun Sizga

    tilayman sabot

    tog‘lardayin

    metin iroda.

    Gulday so‘lim

    kechiring hayot.

    Men-chi Sizni

    asrayman yodda.


    


    


    * * *


    


    Yulduz Usmonovaga


    


    Sen qo‘shiq kuylaysan yonib, o‘rtanib,

    Men esa yig‘layman mungli va unsiz.

    Xotirot qushlari boshimda yanib,

    Iztirob cho‘liga itqitar beiz.


    


    Sen qo‘shiq kuylaysan yonib, o‘rtanib,

    Bag‘rimni kuydirar olis muhabbat.

    Men uning ishqida Majnunu g‘arib,

    G‘am yurtin kezgayman dilxun beadad.


    


    Sen qo‘shiq kuylaysan yonib, o‘rtanib,

    Ovozing olamni tutsin, iloyo.


    Mening-chi, qarsakka yetmas majolim,

    Ko‘zlarimda ado bo‘ladir dunyo...


    


    


    BOYCHECHAK


    


    Tevarakda qorlar uyumi,


    Shamol yelar,


    qo‘lida — tig‘i.


    Uzayadi dilgir qish umri,


    Mart quyoshin ko‘rinmas tiyg‘i.


    Tevarakda qorlarning qahri,

    Bosh ko‘targan go‘zal boychechak.

    Bag‘rin tilsa

    garchand qish zahri,

    Unga afzal yorug‘lik beshak.


    


    


    QALDIRG‘OCH


    


    Bahor nafasini tuygan qaldirg‘och

    keldingmi, uyimning shiftin bekasi.

    Qani, dardlashaylik, yuragingni och,

    Yurtimda uyg‘ongan — bahor nafasi.


    


    Mening yuragimda yashamoqda qish,

    unda qoru sovuq, izg‘ir izg‘irin.

    Garchand atrofimda bahorga olqish

    ruhimga kimlardir sanchiydi tig‘in.


    


    Men ko‘rdim, vatanda xiyonat izg‘ir,

    evoh, otasiga o‘q otganlar bor.

    Onasin qonini ichganlar bijg‘ir,

    alamzada itday daydir nobakor,


    


    Garchand manqurtlarning yuzlari chirkin,

    garchi qadamlari bo‘lgay jahannam.

    Qalbim oynasini qilib chilparchin

    to‘ldirib ketdilar ko‘zimga shabnam.


    


    Ey, ezgulik qushi, jonim qaldirg‘och,

    sen kelding, uyimning shiftin bekasi,

    Ko‘nglimda ochildi lolalar qiyg‘os,

    yurtimda kezgaydir bahor nafasi.


    


    


    BOLALIKNING BEDOR TOVUSHLARI


    


    Bolaligim kechgan ko‘cha, uni yoqalab ariq oqadi. Ariqning labida osmon bilan sirlashayotganday serpo‘stloq, serviqor jiyda tebranur... O‘ralar suvlarni yutgani kabi, u jiydani yillar yutib ketdi. Bukun o‘sha jiydaday kekeayib bormoqda umrim daraxti. Bu uzun umrim ichra, o‘shal jiydaday daraxtni ko‘rmadim sira. Bukun tushlarimga ajdodlarim ekkan o‘sha jiyda kiradi. O, bunchalar yaqin, bunchalar oydin bolaligim o‘lkasidagi jiyda.


    


    


    * * *


    


    Bu kun xayolimning yam-yashil diyorida

    Quyoshni opichlab kelaman deya,

    Ufq sari qanot qilib qo‘llarim,

    Changitib tuproqli ko‘chani,

    Yalangoyoq chopib borar bolaligim.


    


    


    * * *


    


    Tunlari qulog‘im ostida

    Hayqirib uyg‘otar uyqudan

    Bolaligimning bezavol tovushi.


    


    


    * * *


    


    Tushimda bir qushchani ko‘rdim

    Shovullagan terak shoxida

    Uynar edi ozod va erkin.

    Sahar payti yodimga tushdi

    Olis bolaligim—Quva bog‘lari.


    


    


    * * *


    


    Tog‘lar og‘ushida sor burgutning

    Sinib qanotlari, sizildi xuni.

    Suzadi bulutlar boshida uning,

    Endi tegrasida toshlar uchquni.


    


    Oh, qanday chidarkin o‘qning doshiga,

    Uning xayolini kemirar o‘kinch.

    Shunda ona burgut kelib qoshiga,

    Ko‘z yoshi-la qilar Ollohga o‘tinch.


    


    Yarador burgutning yaralariga

    Juftin ko‘z yoshlari bo‘loldi malham.

    Bukun oq shu’lalar halinchagida

    Burgut quyosh sari uchadi o‘ktam.


    


    Abgor qanotlari ostida esa

    Bo‘ron kabi yelar ne-ne burgutlar.

    Dengizdayin moviy osmon qo‘ynida

    Badkirdor ovchining armoni uchar.


    


    


    AHMAD YASSAVIY


    


    Ne zamonki, Sultonim,


    Ko‘nglimning to‘rida qabringiz.


    O, uni ziyorat aylamoq ishqi


    Behad o‘rtaydi meni.


    Shoyad yetolsam Sizga,


    Tiz cho‘kib,


    Tuproqni o‘pgayman u kun.


    


    


    OZOD SHARAFIDDIN


    


    Boshida charx urdi qora shamollar,

    Qora libos kiydi uning kunduzi.

    Biroq yuragida oppoq xayollar,

    Oq nur to‘shayverdi ko‘ngil yulduzi.


    


    Abdulla Qahhorning dardlarin tutib,

    Cho‘lponning har satrin ko‘ksiga joylab

    Tarixniig o‘chmagan qo‘rlarin titib,

    Yashayverdi yorug‘ kunlarni poylab.


    


    Erkalaydi bukun ozodlik yeli,

    Hurriyat quyoshi boshida balqir.

    Ozod Sharafiddin mangulik sari —

    Oqar daryolarda oydayin qalqir.


    


    


    * * *


    


    Bog‘. Unda Mirpo‘lat Mirzoning hujrasi bor. Men unga yaqinlashsam, she’riyatning sarin ovozin eshitaman. O‘sha ovoz olib ketar meni Turkistonning yastangan kengliklariga. O‘sha ovoz qanotlarida men butun Turkistonning qa’ri-qa’riga ketaman singib. O‘sha ovoz qanotlari olib borar meni pirim Ahmad Yassaviy boshiga. O‘sha ovoz qanotlari boshlab borar meni Mirtemir qoshiga. Ey, ezguliklar sari eltuvchi ovoz! Sen tinmagin kunduzlar quyoshday. Tunlar oy kuylayotgan oppoq qo‘shiqday. Toki seni eshitsin yeru osmon.


    


    


    * * *


    


    Uzoqlarga horg‘in qadayman ko‘zim,

    Tilimdan uchadi mungli bir sado.

    Ammo menga javob bermagay hech kim,

    Sukunatda sasim bo‘lar-ku ado.


    


    Xayollar suraman noayon, mubham,

    Sen tomon yuraman, yo‘llar beadoq.

    Yelday qo‘nim bilmay yelsam-da, bu dam

    Yorug‘liqdan seni topmasman biroq.


    


    Ey, mening ko‘zimga chalingan ro‘yo,

    Ovoz ber, qaylarni etmishsan makon?

    Ey, mening umrimga to‘qingan xulyo,

    Sen axir ko‘ksimda tirik bir armon.


    


    


    * * *


    


    Tasbeh donasiday kunlarni sanab,

    Umrim aravasi yelmoqda besar.

    Nidong olislardan bag‘rimni tirnab,

    Butun vujudimni qaqshatar, ezar.


    


    Qaydasan, javob ber, deyman-ku o‘zim,

    Mo‘ltirab qarayman yuragim to‘nib.

    Jimlikda yashinday sinadi so‘zim.

    Nahot qaylardadir qolgansan so‘nib.


    


    Yo‘q, yo‘q, sen yashaysan, yuraver porlab,

    Mening yaralangan armonimga zid.

    Mayliga, yondirgin, turaver chorlab,

    Ko‘ksim osmonida tug‘ilgan umid.


    


    


    MAJRUH TURNA


    


    I


    


    Yana oyog‘ing sindimi,

    Qadrdon turna?

    Nahot senga yetdi

    Falakning qonli qo‘llari?

    Ey, meningdek sho‘rpeshona qush.


    


    II


    


    Ey, dardkash turna,


    Sening ham ko‘ksingga qo‘narmi,


    chaqmoqlar?

    Guldirarmi qulog‘ing ostida


    momaqaldiroq?

    Dimog‘ingga ufurib turarmi

    Do‘stlaringning issiq nafasi?!


    


    


    TUN TOVUSHI


    


    I


    


    Ko‘zlarimga bermas uyqu,

    Yuragimning devoriga urilar qattiQ

    Tunning qop-qora tovushi.


    


    II


    


    Tun bo‘yi tinmadi itlar hurishi,

    Oh, bu tovushlar tunni emas

    G‘ajidi mening chap ko‘ksimni.


    


    III


    


    Tun... Uyg‘otib yuborar meni

    Derazam ortidan o‘tib borayotgan

    Oyning oyoq tovushlari.


    


    IV


    


    Tunlar yuragimga solar- vahima

    Boyo‘g‘lining sayrashi.

    Daraxtzor esa hali yam-yashil.


    


    


    QORAKO‘ZIM


    


    I


    


    Qorako‘zim, seni sevib qoldimmi,

    so‘rayman o‘zimdan yolvorib, tonib.

    Qushdayin qo‘llaring tutib oldimmi,

    ishqnivg olovida o‘tinday yonib.

    Bukun qayon boshlar sevgi ko‘chasi,

    balki ayriliqdir, firoq beshafqat.

    Qora to‘rin tortmay—umrim kechasi

    meni o‘ldiradi endi muhabbat.


    


    II


    


    Yomg‘ir. Shamol esar, barglar chilpirak,

    sevgilim, borasan yomg‘ir ostida.

    Mening-chi, panohda jonimdir halak

    sochlaring tirnalar yel qanotida.

    Yomg‘ir kuchayadi, sovuq o‘rtanar,

    sen yelib borasan ust-boshing yupun.

    Meni shirin og‘u lazzati qiynar,

    baribir sen tomon ketaman beun.


    


    III


    


    Men sening yoningga boraman yonib,

    ey mening sog‘inchim, ruhim erkasi.

    Senga tikilgayman ko‘zim quvonib,

    ishqqa belangan ko‘nglim bekasi.


    Men sening yoningdan qaytaman mahzun,

    yuragimning uyi bo‘m-bo‘sh huvillab.

    Olisda bir qushcha sayraydi dilxun,

    shamol qo‘zg‘aladi shu dam uvillab.


    


    IV


    


    Sevgilim, qoshingga boraman bot-bot,

    ko‘zlaring go‘yoki qop-qora dengiz.

    Ruhim kengliklari yorishgay behad

    ko‘zing dengizida yuzolsam yolg‘iz.

    Mayliga, duch kelay to‘fonlarga ham,

    to‘lqinlar otilgay yonib misli barq.

    Umid qushin tutgan kimsaday bir dam

    ko‘zing dengizida, mayli, bo‘lay g‘arq.


    


    V


    


    Sening-la uzun yo‘l, ey, qorako‘zim,

    go‘yoki ikki qosh oralig‘iday.

    Sen tushib qolasan manzilda sekin,

    ichimni g‘am bosar bir qorong‘uday.

    Qaytar yo‘l tuyilgay uzun, beadoq,

    Dunyodan ketganday bo‘laman yolg‘iz.

    Moshin charchaganday sekinlab shu choq,

    tun qa’riga kirar tovushi ma’yus.


    


    VI


    


    Qorako‘zim, bukun bizlar birgamiz,

    ko‘nglim gulzordagi bulbulday sayrar.

    Momiqday qo‘lingga qo‘yurman qo‘lim,

    suvdagi baliqday vujudim yayrar.

    Gar yonimda bo‘lsang, ey, qorako‘zim,

    go‘zal libos kiyar ertam— kelajak.

    Sen-la kechayotgan har bir daqiqa

    menga baxt gullarin tutqazar beshak.


    


    VII


    


    Qorako‘zim, seni chorladim masrur

    Huv, go‘zal tog‘lar og‘ushi tomon.

    Unda bir nafosat, undadur surur,

    unda daydimaydi hech qanday yomon.

    Uqrayib qaramas bizlarga hech kim

    Va sevgimizga solmas biron-bir qutqu.

    Qo‘llaringdan tutib yetaklasam jim,

    qalbingni tig‘lamas hech qanday qo‘rquv.

    Yurgil, toglar tomon ketaylik tezroq,

    Unda ajib dunyo, muattar havo.

    Bag‘rimda ochilgan lolalardek, oh,

    Unda ham lolalar chaladi navo.

    Nechun, qorako‘zim, bosh tortding ma’yus,

    Ko‘zlarimda tog‘lar qoldi mung‘ayib.

    Feruza osmonim qoraydi bexos,

    Qip-qizil lolalar ketdi sarg‘ayib.


    


    VIII


    


    Bukun qorako‘zim, sen-la ko‘rishdik,

    go‘yoki ikki qutb orasida jim.

    O, garchand yonma-yon suhbatlar qurdik

    Shodlik gullariga to‘lmadi ko‘nglim.

    Bilmam, sovuqmidi seiing so‘zlaring

    yo qalbimda o‘chgan muhabbat o‘ti.

    Yoxud meni ado etdi ko‘zlaring,

    o‘, ne ko‘yga solgay sevgi qismati.

    Men bukun so‘rayman o‘zimdan o‘zim,

    dunyoga telbaday qarayman ma’yus.

    Nahot ado bo‘lar bo‘shliqda so‘zim,

    sen sevgi yo ro‘yo? Aytgil, qorako‘z.


    


    


    YOLG‘IZIM


    


    I


    


    Dunyoga boqaman seni sog‘inib,

    Bag‘rimni ezadi mungli bir tovush.

    Xastadil ingrayman vujudim yonib,

    Yulduzlar ruhimga qulaydi behush.


    


    Meni itqitadi shamollar qo‘li,

    Qayg‘u diyorida kezgayman tanho.

    Nahot sarob bo‘lsa sog‘inchim yo‘li,

    Yo‘q, yo‘q, o‘zing asra bundan, iloho.


    


    Mayli, g‘am elida izg‘iy piyoda,

    Illo, visolingni sog‘indim behad.

    Oh, seni ko‘rayin yorug‘ dunyoda,

    Yuragimga cho‘kib ketgan muhabbat.


    


    II


    


    Kuz... Qayda qoldi ul,


    Qaylarda bu dam,


    Men uning go‘shasin izlayman horg‘in.


    Yuragim yondirgan, oh, o‘shal sanam


    Qorong‘i o‘ylarga toldirdi betin.


    


    Yaproqlar yiqilar poyimga bu choq,

    Yonimdan o‘tadi yellar lomakon.

    Ochunga qarayman junjikib, nechog‘

    G‘am-anduh qalbimni aylagan makon.


    


    III


    


    Havo tund. Mung‘aygan ruhim singari,

    Osmon yuzlarida tiyra bulutlar.

    Yozilmaydi mening ko‘nglim g‘ubori,

    Ana, osmon bag‘rin bo‘shatib yig‘lar.


    


    Yolg‘izim, ayt, nechun yig‘lolmayman men?

    Nechun ko‘nglim bo‘lmas shodlik maskani?

    Suyukli yolg‘izim, javob bergil sen,

    Bor bo‘lsang shu holda qoldirma mani.


    


    IV


    


    Bilaman, juda ham olislardaean,

    Uzatsam yetmaydi hatto qo‘llarim.

    Sen menga naqadar yiroq yulduzsan,

    Axir, boray desam, chigal yo‘llarim.


    


    Bilmayman, ne qilay, ishqing o‘tida

    Yonayotgan daraxt bo‘lsa vujudim.

    Meni sog‘inchlaring qiynar-ku juda,

    Ayt, bu iztirobning bormi hududi?


    


    Achchiq azoblardan meni qutqargin,

    Qayg‘u kishanidan bo‘layin ozod.

    Umrimning quyoshi charaqlab kulsin,

    Tavajjuh qilgayman senga, parizod.


    


    Gulim, seni kun bo‘yi kutdim,

    Yo‘llaringga ko‘zim nigoron.

    Men o‘zimni tamom unutdim,

    Ruhimdayin qoraydi osmon.


    


    Qalbim kabi yulduzlar yonar,

    Tepamda oy kezar bag‘ri xun.


    Umidimday chiroq ham so‘nar,

    Burkanaman to‘shakka dilxun.


    


    Tag‘in umid uyg‘onar shu dam,

    Tushlarimda ko‘rsaydim seni.

    Ko‘zlarimga cho‘kmas uyqu ham,

    Biroq ilinj ovutar meni.


    


    VI


    


    Yana seni esladim, gulro‘,

    Og‘ir o‘ylar girdobi ichra,

    Holim so‘rsang sen kelib birrov,

    Yuragimda dard qolmas sira.



    Xastalikning yirtilib to‘nk,

    Yorishadi umrim oftobi.

    Gar kelmasang, inongin, meni

    Olib ketar uzlat itobi.


    


    VII


    


    Umrim bog‘lariga qo‘ngan qora tun(
Uning tepasida hatto yulduz yo‘q.

    Bog‘larni oralab yurmasang bu kun,

    Mening hayotimda kun yo‘q, kunduz yo‘q.


    


    VIII


    


    Qora o‘ylarimning bag‘rini tilib,

    Oy kabi to‘lishib kelasan bir kun.

    Xun bo‘lgan yuragym qolar entikib,

    Ruhim olamidan uchib ketar tun.


    


    IX


    


    Dilim dunyosida qurdim bir qasr.

    Sen endi u yerda yashaysan abad:


    Har kun chaqiraman — xuftonu asr,

    Dilim qasridagi yolg‘iz muhabbat.


    


    X


    


    Kunlarning zanjiri cho‘zilib, mana,

    Men hamon yoturman ishqingda kuyib,

    Xayol qushlarini uchirib yana,

    Seni erkalayman jonimday suyib.


    


    Diltang yuragimni yupatib arang,

    Faqat o‘ylaring-la yashayman bukun.

    Yuzlarimni tortmish kuzgi yaproq rang

    Ko‘zlarim-chi, o‘ychan — go‘yo cho‘kmish tun.


    


    Hech narsa berolmas ruhimga taskin,

    Yulduzdan-da go‘zal ishvalar bekor.

    Oh, kunlarim kechar naqadar miskin,

    O‘zing tarahhum qil, ey, parvardigor.


    


    XI


    


    Men seni, yolg‘izim, unutmayman hech,

    Unutilmaganday tepamda osmon.

    Poyingga tiz cho‘kib oqshomlaru kech,

    Ro‘shno kunlarimga ko‘zlarim giryon.


    


    Angladim daxrni — uzoq ko‘z tikib,

    Oldimda yastangan endi hidoyat...

    Olis-olislardan suyib, entikib,

    Qilurman doimo senga itoat.


    


    XII


    


    Men senga kun sayin yaqinlashaman,

    Sohil quchayotgan kema misoli.

    Men senga tun sayin yaqinlashaman,

    Yeldirib boradur ishonch shamoli.


    


    Masofa qanchalar yiroq edi, o,

    Yarqirab yotardi bamisli sarob.

    Qalbimda barq urib ishq, hamdu sano

    Sen tomon boshladi nurdayin shu tob.


    


    Erta dargohingga yetsam, parizod,

    Mayliga, jonim ham sengadur ato.

    Ishq bag‘rimda ildiz yoygan besarhad,

    Uni qo‘porolmae dovullar hatto.


    


    XIII


    


    Oh, yana yolg‘izman, yig‘laydi yurak,

    Go‘yo men qafasga qamalgan ohu.

    Ko‘nglimni yupatmas kitoblar sira,

    She’rlar ham ko‘nglimni ololmas, yohu.


    


    Abgor holatimga boqib ushbu dam,

    Yodimga olaman seni, yolg‘izim.

    Dilimdasan endi kunduz-tunlar ham,

    Shoxday egilaman poyingga o‘zim.


    


    Kel, gunohimdan o‘t, kechirgil meni,

    Neki kechgan bo‘lsa, fe’limdan bari.

    Dilimning to‘riga o‘tqazib seni,

    Sajdalar qilaman bir umr, tangrim.


    


    


    MUHABBAT



    I


    


    Kech gullagan olma misoli bukun

    Yuragimga kirib kelding, muhabbat,

    Utsa-da umrimning yarmidan ko‘pi,

    Muhabbatim, senga tilayman sabot.

    Bo‘ronlar turadi endi oldimda,

    Achchiq izg‘irinlar tig‘lar bag‘rimni.

    Sovuq xayolimga qorlar yog‘adi,

    Oh, nelar kutadi umr— bog‘imni.

    Ay, bag‘rimga olov yoqqan parizod,

    Sochdim-ku, yellarga ko‘p sirlarimnn.

    Mana endi sipqorib sevgi bodasin,

    Baxshida etaman senga umrimni...


    


    II


    


    Kecha... ko‘rinadi na oy, na yulduz,

    Shamol izillaydi chimdib yuzimni.

    Daraxtlar soch yoyib shivirlar ma’yus,

    Yo‘qotib qo‘yganman tamom o‘zimni.

    Yo‘lim yo‘q yurarga, yo‘qdir es-hushim,

    Atrofga qarayman nigohim to‘nib.

    Bir yon o‘g‘illarim — yangroq tovushi,

    Bir yonda chorlaydi sevgilim yonib.

    Bilmadim, bu kecha ne kechar holim,

    Vujudimni yoqar ikki o‘t sehri.

    Boshlab ketarmikan muhabbat yo‘li,

    Yoxud olib qolar ostona mehri?..


    


    III


    


    Ketgansan bu yerdan ko‘p olislarga,

    Endi sensiz g‘arib bu gavjum shahar

    Sirimni fosh etib oy, yulduzlarga,

    Devona yurapim yonar, o‘rtanar.

    Yonib chaqiraman, ovozim tolg‘in.

    Umidim gullari ochilmay, kulmay,

    Yo‘lingga sochilgan za’faron, so‘lg‘in.

    Men bu kun ishqingda bemoru g‘arib,

    Bu yorug‘ dunyoni kezgayman ma’yus.

    Topaman bir kun men seni axtarib.

    Ey, mening farishtam, sevgilim — oyyuz.


    


    IV


    


    Bu kun men sahroda qolgan yo‘lchiday,

    Visoling yo‘lida o‘rtandim, kuydim.

    Sensiz gulbahorim menga qishligin,

    Yoz esa kuzligin angladim, tuydim.

    Sensiz o‘tayotgan uzun umrimni

    Qarzga berganman foniy dunyoga.

    Senga gar yetishsam, u kun umrimni

    Qaytarib olaman, cho‘mib ziyoga.


    


    V


    


    Uzoqlarda yashaysan endi,

    Eshitaman ovozing simdan,

    Menga olib kelar sabolar

    Sochlaringning bo‘ylarin zimdan.

    Oy eslatar oqshom yuzingni,

    Ko‘zlaringni esa — yulduzlar.

    Tushlarimga kirasan tunlar,

    Endi uzun bo‘lar kunduzlar...


    


    VI


    


    Bilaman,


    Sening oshiqlaring ko‘p,

    Soyaday ortingdan ergashar,

    Xohlasang, eng yorug‘ yulduzni,

    Oyni ham


    Gulday taqib qo‘yishar ko‘ksingga.

    Amin bo‘l, ular kapalak kabi

    Guldan-gulga «o‘chuvchilar.

    Mening kaltadir qo‘llarim,

    G‘aribdir so‘zlarim,

    Biroq, mo‘‘jaz yuragimda

    Senga muhabbatim bor,

    Muhabbatning o‘zidan ham katta.


    


    VII


    


    Izlaringdan chopdim hushimdan og‘ib,

    Biroq yetolmadim, ey, ko‘nglim guli.

    Afsus, bu yerlarda itdayin izg‘ib,

    Yo‘qotdim, yo‘q endi umidim yo‘li.

    Oh, yulduzlarning ko‘zlari yoniq,

    Samoda o‘ynaydi shu’lalar o‘ktam.

    Oy vaqt daryosida oqadi to‘liq,

    Bir men bu dunyoda adashgan odam.


    


    VIII


    


    Yo‘q, bu yerdan endi ketmasman,

    Ne umidda kelganman axir.

    Ey sevgilim, seni topmasam

    Kechar umrim achchiq va taxir.

    Izlaganim — kuyib-yonishim,

    Ne qilayin paymonam to‘lsa?

    Bir ko‘ringin, tinsin xonishim,

    Agar isming haqiqat bo‘lsa.


    


    


    QAYG‘U


    


    I


    


    O‘sha qora ko‘ylak kiygan kunduz

    Sen ham jim,

    men ham jim.

    Sukunatning izmida

    vidolashdik ma’yusgina.


    


    II


    


    Mening mushtdek yuragimga sig‘gan qushcha,

    sen qayoqlarga ketding?!

    Nahot shu ulkan,

    shu badbaxt shaharga

    sig‘magan bo‘lsang?!


    


    III


    


    Olis, sovuq yurtda,


    qanday kechayotir hayoting?


    Nahot,


    qismat shamollari


    bir umr uchirib ketgan bo‘lsa?


    


    IV


    


    Bu tun


    ko‘ksimga sanchding pichoq,


    ey, olisdagi yaqinim.


    


    V


    


    Sevgilim,


    qiyomat yo‘llari


    olib ketdi seni yiroqlarga.


    Ne qilay?


    Tutib qololmagan bo‘lsam


    to‘zg‘in sochlaringdan o‘zim.


    


    VI


    


    Yulduzsiz kechada,

    suratingga boqaman uzoq,

    Anorday yuragim ezilib,

    tun qa’riga

    yulduz bo‘lib sochilar.


    


    VII


    


    Xotirotim ko‘zlari ichra,


    olov sochlaringni tarab sen,


    ohuday turaverasan,


    ey, mening olisda yashayotgan qayg‘um.


    


    


    AYGUL


    


    Bukun yuragingni ochding, sevgilim,

    Ruhim osmonidan qora bulutlar tarqaldi.

    Ko‘nglimda muzlar ham sindi qarsillab.


    


    * * *


    


    Tun... Qo‘y, jovdirama, qushcha,

    ana,osmonning bir cheti

    oqarib kelmoqda ko‘nglim kabi.


    


    * * *


    


    Yomg‘ir. Loylarga botding-ku, ay gul, bas,


    shamol bo‘lib men bulutlarni haydarman,


    hoziroq boshingda charaqlar oftob.


    


    * * *


    


    Soyangday ortingdan ergashdim,

    bu notinch bu g‘alayon dunyo ichra.

    Ikkimiz bir lahza dovdiradik.


    


    * * *


    


    Qo‘y, chirqirama, yarador qushcha,

    men borman-ku boshingda,

    Toparman amallab malham.


    


    * * *


    


    Hoy, qora qo‘l,


    qarshingdagi oppoq gulni tortqilama ko‘p,


    uning tikanlari bor o‘tkir, zaharli.


    


    * * *


    


    Ruxsat et, ay gulim


    daraxtlari siniq ruhing bog‘lariga


    bir umr bogbon bo‘lib qolay men.


    


    


    SOG‘INCH TASHBEHLARI



    I


    


    Bu kech men oy bilan yolg‘iz

    Sening yo‘llaringga ko‘z tikdim.

    Sen esa kelmading,

    Yuragim ham oy kabi

    Tun bo‘yi yondi lovullab.


    


    II


    


    Shu qadar sog‘indim, seni!

    Yig‘layman deymanu yig‘lolmayman..,

    Kulay deymanu kulolmayman,

    Menga nima bo‘ldi,

    Ko‘ksimda yuragim bormikin, omon?!


    


    III


    


    YOLG‘IZIM,


    Izlaringdan shamol bo‘lib borsam,

    Shamol bo‘lib silasam sochlaring,

    Yetishsam vaslingga shamol bo‘lib agar,

    Bir umr shamol bo‘lib qolay, mayliga.


    


    


    YURAGIMNING HAZIN TOVUSHI


    


    * * *


    


    Nimadir demoqchi bo‘laman senga,

    Biroq hech narsa deyolmayman.

    Suvga cho‘kib ketar so‘zlarim.


    


    * * *


    


    Uzoqlarga chorladim seni,

    Uzim ham bilmayman, qayoqqa?!

    Sen ham ko‘nmading

    Oq ko‘ylakli kapalak.


    


    * * *


    


    Oppoq qushchalarday barmoqlaringdan tutib,

    Olib kirsam yuragimning dashtu biyobonlariga

    Balki,

    Qadamingdan uyg‘onar gullar.


    


    * * *


    


    Nedir degim kelar senga,

    Sevaman deymanmi, bilmayman,

    Munchalar yoqmasang meni, deymanmi, olov?


    


    * * *


    


    Sevgilim shu qadar bokira,


    Ul tunlar


    Oy yaproqlarida uxlar ma’sum.


    


    * * *


    


    Yoningga chorlagin, musavvir,

    Ko‘zlarimning suratin chiz.

    Chizgin yuragimning suvratin.


    


    * * *


    


    Qiynalib ketdim juda,


    Bilmadim, do‘zax o‘tidanmi?


    Yo, jannat yo‘llari shunday olismikan?


    


    * * *


    


    Seni qizg‘anaman, shabnam,

    Tunlari oydan-da,

    Subhidam — quyoshdan.


    


    * * *


    


    Chirog‘imni o‘chirma, shamol

    Tillo sochligim-la

    Yorug‘ tunda ko‘rishay.


    


    * * *


    


    Oq qushginam, kel zndi,

    Shul bo‘ronli kechada

    Singib ketgin bag‘rimga.


    


    * * *


    


    Oh, ko‘nglingni ololsam,

    Shodliklar yurtiga boshlasam seni,

    Inon, u kun men podshohman, podshoh.


    


    * * *


    


    Sen aldading,


    Nahot daraxtlarning shoxlarida o‘ssa, oltin?

    Nahotki, ertaga poyimizga to‘kilsa...


    


    * * *


    


    Aldama, jonim, ayt,


    Balki qismating go‘zaldir, balki


    Chaqmoq urgan daraxt.


    


    * * *


    


    Ichgim keldi sen-la cho‘qishtirib,


    Sen-chi, qip-yalang‘och eding,


    Ey ko‘zlari moviy, oltinsoch malak.


    


    * * *


    


    Hey, musavvira,


    Mening suvratimni matoga emas,


    Yuraging kengligi, ko‘zlaring maydoniga


    chizsang bas.


    


    * * *


    Qarshingda kun bo‘yi o‘ltirsam-da,

    Dunyoga to‘yolmay o‘layotgan yigit kabi,

    Vaslingga to‘yolmay yelib borar umrim oti.


    


    * * *


    Sog‘inaman seni —

    Bag‘rida oy qiqirlayotgan,

    Boshida quyosh charaqlayotgan ayol.


    


    * * *


    


    O, sening sochlaring yonayotgan alanga,

    Mening yuragimni

    Lovullatib yoqib yubordi-ku.


    


    * * *


    


    Seni unutay deyman, biroq


    Yuragimda muhabbat daraxti gullayotgan bo‘lsa

    Qanday qilay axir?!


    


    * * *


    


    O‘sha oqshom


    men telbaday qo‘llaringni tutdim


    va yo‘qotib qo‘ydim o‘zimni o‘zim.


    


    * * *


    


    Ayozli kechada


    seni qaydadir qoldirdim.


    Oh, sho‘rlik Binafsha.


    


    * * *


    


    Sen kirib borarding tunning


    yalang‘och qo‘yniga.

    Atrofingda izg‘ir qop-qora sovuq.

    Mening-chi, junjikib, sovqotar yuragim.


    


    * * *


    


    Ko‘nglim xijil, yorishmas ruhim dunyosi,

    nahotki, sen ketib borasan

    o‘g‘ri tunning panjasida jim.


    


    * * *


    


    Tun quchog‘iga tashlab ketdim seni,


    Qayga ketdim, bilmasman o‘zim.


    Sen-chi, qayda qolding, buni xudo biladi


    


    * * *


    


    Momiq qo‘llaringni uzoq tutdim,

    boshlab ketolmadim baribir sani

    muhabbatning yashil o‘rmonlariga.


    


    * * *


    


    Sen yo‘qsan, sen yo‘qsan yonimda,


    xavotirning uyida


    tunlarim oqarar, kunlarim qorayar.


    


    * * *


    


    Vujudimdan to‘kilib titroq,

    yomg‘ir tolalariday ovozim uzilib,

    bugun yuragimni senga ochdim, sevgilim.


    


    * * *


    


    Sevaman, deb aytdim,

    O, og‘ir botdimi

    Yuragimning hazin tovushi.


    


    * * *


    


    Har kun sen-la yo‘l bosamiz,

    mening ko‘nglim kabi

    manzil ham yaqin.


    


    * * *


    


    Ishqim osmonlarida to‘lin oysan,

    Rom aylagan moviy dengiz—ko‘zlaring.

    Iloha, sajdalar qilaman senga,

    Ne tong shu dengiz — ko‘zlaringga

    Abadiy cho‘kib ketolsam, koshki...


    


    * * *


    


    Xayr, qo‘llaringni o‘paman,

    Ko‘ksimga urilar og‘ir tun.

    Uf tortaman, ot emasman axir.


    


    * * *


    


    Bugun ko‘rolmadim seni, parizod,

    Qo‘ndi yuragimga anduh qushlari.

    Ruhimning osmoni qoraydi behad,

    Meni tark ayladi esu hushlarim.

    Tirnar vujudimni sog‘inch tirnog‘i,

    Butun borlig‘imdan sirqiraydi qon.

    Ko‘zlarimga parda tortgan— qorong‘i,

    Yo‘qlik dunyosiga ketdimi bejon?..


    


    * * *


    


    Azizim, deb chaqiraman seni,


    Eng yorug‘ yulduzday


    ko‘zim diyoriga kirib kelasan sen.


    


    * * *


    


    Bir kun lablaringdan o‘paman qattiq

    va boshimni ko‘ksingga qo‘yib

    uyquga ketaman mangu.

    Sochlarimni silasang o‘sha kez,

    O‘lim uyqusida bo‘lsam-da,

    o, qo‘llaring taftidan

    uyg‘onib ketaman, sevgilim.


    


    * * *


    


    Yolg‘on so‘zlaringga inonib yashamoq


    suvga cho‘kayotgan odam kabi


    juda og‘ir kechsa-da,


    baribir


    seni tashlab ketolmayman, «yolg‘onchim».


    


    * * *


    


    Sevgilim,


    Yuragingning uzun yo‘lida


    Horidim,


    tolidim,


    Najotsiz qoldim.


    


    * * *


    


    Kech. Oqshom ohista qora to‘n kiyar,

    Anhor bo‘yi sovuq junjiktirar tanni.

    Seni qaynoq bo‘salarga ko‘mib tashlagim keldi.

    Biroq...

    Tirik armonlarim suvga sho‘ng‘ib ketdi.


    


    * * *


    


    Bog‘. Seiing ko‘ngling kabi

    Yalang‘och daraxtlar mung‘ayar.

    Men qo‘llaringni tutaman sekin

    Bari bir yorishmas ruhing.

    Atrofda qarg‘alar qag‘illar uzoq.


    


    * * *


    


    Sening-la tanhomiz xilvatda,

    Mening qonimda esar ehtiros bo‘roni,

    Yuzlarimni bosaman yuzlaringga,

    Oh, bunchalar sovuq,

    men qanday quchaman o‘lik ehtirosni?


    


    * * *


    


    Xayr, sevpilim,


    Egnimda iztirobning qora ko‘ylagi.


    Bag‘rimda undi-ku armon chechaklari.


    Xayr, sevgilim,


    Men sendan uzoqlab ketaman endi.


    Xayr,


    Mendan senga ne qoldi, bilmasman.


    Sendan menga esa,


    Yongan yurakning olovlari qoldi.


    Xayr...


    


    


    RUHIYAT


    


    Men bu kecha uxlolmay, bedor

    Yon-verimga qarayman ma’yus.

    Tun qa’rini qurshagan tuman,

    Qora sharpa kezinar yolg‘iz.


    


    Men bu kecha uxlolmasman hech,

    O, yuragim uyi zimiston.

    Tomirimda g‘ashlik iloni,

    Ochilmagay ko‘ngilda bo‘ston.


    


    


    RUHIYAT MANZARALARI


    


    * * *


    


    Bag‘ring toshmi,

    yoxud bag‘ring qonmi,

    qayga ketding, oqibat?!


    


    * * *


    


    Ko‘nglim dunyosin kezar malomat,

    atrofimda qora to‘nli sukunat.

    Oh, qaydasan shodlik?

    To‘ng‘ib qolar ovozim.


    


    * * *


    


    Qaylarga qochyapsan,


    mening ixtiyorimdan chekingan


    ey, yalang‘och xayol?!


    


    * * *


    


    Bunchalar ma’sumsan, Shabnam,

    ichay desam, shabnam emassan.

    Tutay desam, qo‘l yetmas xayolsan,


    Shabnam.


    


    * * *


    Qayon ketyapsan, bulutcha,

    Behudud cheksizdik ichra

    Singib, yomg‘ir bo‘lib ketmasang bas.


    


    * * *


    


    Ichimda qorong‘i tun...

    Boshimda o‘ynaydi shamollar.

    Oh, ko‘ksimda qo‘pgan qiyomat.


    


    


    * * *


    


    O‘sha tun


    Ibrohim Haqqul,


    Asqar Musaqul,


    turfa xil shoirlar


    dimiq xonada


    suhbat qurdik uzoq.


    Rauf Parfi she’riyati,


    Rauf Parfi qismati —


    suhbatimiz o‘q tomiriga aylandi.


    «Men yolg‘izman,


    ovozim yolg‘iz» satrlari


    charsillab bahslarga boylandi.


    O‘sha mahal


    tun qa’rin kuydirib,


    qaydandir,


    balki yaqindan,


    balki uzoqdan


    hazin eshitildi yolg‘iz tovush.


    


    


    * * *


    


    Tun...


    Xuddi azador odamlar kabi

    Daraxtlar kiygan qora to‘n.

    Bir sharpaday

    O‘taman tun qa’ridan,

    Ana,

    Chirog‘i o‘chmagan Abdulla Qahhor


    uyining.


    


    


    * * *


    


    Uyimning shundoq yonginasida, ko‘zlarimning o‘ngida bitmagan uy bor. Men unga har gal tikilsam, ichimdan nimadir yaproq kabi uzilar. Ruhim uyi vayron bo‘lib buzilar. Yomg‘irlar yog‘ar, ne-ne qorlar yog‘ar. Hali bu uyning eshik, derazalari ham qurilmagan. Uyni tunlar qorong‘ulik maskan etar. Kunduzlar sukunat o‘z domiga tortib ketar. Men bu uyga, tikilsam, ruhim uyi ketar buzilib.


    


    


    * * *


    


    Kuz, seni sevmayman,

    Balki seni yomon ko‘raman


    eng xunuk,

    eng jirkanch maxluqlar kabi.

    Zotan,


    Kimgadir oltin ko‘ringan yaproqlaring

    Yuragim maydoniga qon bo‘lib to‘kilar.

    Kimsasiz, huvillab qolgan bog‘laring

    ko‘zlarim nurini charchatar behad.

    Sokin, tingan suvlaring


    garchand zilol bo‘lsa-da,

    zeriktirar ruhim qushlarin.

    Taftsiz, nursiz quyoshing esa

    toliqishni eslatar umrim otiga.

    Kuz, seni sevmayman,

    balki,


    seni yomon ko‘raman,

    eng xunuk,

    eng jirkanch maxluqlar kabi.


    


    


    * * *


    


    Kech kuz. Namozshom.


    Hovlida sukunat mudraydi.


    Daraxtlarning za’faron yaproqlari


    Muzday shamol changalida titraydi.


    Qunishib ayvonda,


    Hassaga tayanib,


    Qontalash ufqqa tikilar keksa chol.


    


    


    * * *


    


    Dunyo qorong‘i dengiz. Shamollar esar.

    To‘fonlar itday qutirar. To‘lqinlar

    qilar isyon. Dunyo qorong‘i dengiz. Suzaman

    kemaday qalqib-qalqib. Ey, jonim.

    Sen qayoqdasan? Chaqiraman ovoz pardalarim

    ko‘tarib. Biroq tovushimni yutar

    ajdarday to‘lqinlar, itday qutirgan

    to‘fonlar. Ey, mening quyoshim—ishonchim,

    balqib-balqib kel sen.


    


    


    * * *


    


    Ey, ko‘hna qabriston. Bu kun mahzun o‘ylar


    girdobi ichra senga keldim. O, bunda uyg‘oq


    sukunat.


    Ey, ko‘hna qabriston. Sening beshigingda yotar


    mening muhtarama volidam. Yotar padari


    buzrukvorim.

    Yotar bunda yetti pushtim jim va osuda.

    Ular xotiram vodiysida yotar uyg‘oq.

    Ey, ko‘hna qabriston, bunda uzun kunlar,


    ... qorong‘u tunlar


    oh chekmayaptimi ularning ruhi?

    Senga yukinib keldim men.


    


    


    QISH RANGLARI



    I


    


    Do‘rmon. Qish

    Tevarak-atrofim qor.


    Daraxtlarda uyg‘oq sukunat.


    Ovozimni baland qo‘yaman,


    Biroq,


    Tovushimni yeydi och sovuq.


    


    II


    


    Kecha.


    Dalahovlim sukunat to‘shagida,


    Ko‘nglim sendan sovugan kabi


    Sovib borar xonam.


    Qish kechasi


    Qishlog‘im yo‘liday, oh, juda uzun.


    


    III


    


    Do‘rmon.


    Qish oqshomi. Kezaman,


    Muzlagan qorlarni ko‘ksin sindirib


    Chirog‘i yonmagan uylar


    Atrofimda sanoqsiz.


    O, ular ham men kabi yolg‘iz.


    


    IV


    


    Qish tuni,


    Oy ham bulutlar ko‘rpasida.

    Tevarakni tutib turar

    Yolg‘iz sukunatning tovushi.


    


    V


    


    Yarim kecha,


    Atrofimda och bo‘riday

    Izg‘iydi qish.

    Huv narida bo‘lsa

    Chirog‘i o‘chmagan yolg‘iz uy.


    


    VI


    


    Bu kecha,


    Tushimda daraxtlar gullaganmish oppoq.


    Voh,


    Uyg‘onsam daraxtlarga qo‘ngan qor.


    Qishning


    Uzun hikoyasi boshlanar endi.


    


    VII


    


    Qor yog‘ar,


    O, zamin chulg‘angan oppoq sukunatga.


    Negadir shu topda.


    Qorni iskab qo‘yar it.


    


    VIII


    


    Kundan-kun muzlaydi havolar,


    Qalin yog‘di qor ham bu kecha,


    Ne kecharkin, ertaga


    Ostonamda turgan yurtdosh chumchuqlar


    holi?!


    


    


    * * *


    


    Achchiq armonlarim qoldirib ortda,

    U, umid otlari sachratib uchqun,

    Qor qushining momiq qanotida

    Yangi yil kelmoqda, do‘stlarim, bukun.


    


    Quyosh ham falakda ko‘rsatmas ruxsor,

    U qish bulutlarin qa’rida beun.

    Biroq, chehralarda quyosh aksi bor,

    Yangi yil kelmoqda, do‘stlarim, bukun.


    


    Yorug‘ xayollarning qo‘yniga sho‘ng‘ib

    Salmoqlab ko‘raman, kunlarim durkun.

    Ruhim quvonchlarga ketar ko‘milib,

    Yangi yil kelmoqda, do‘stlarim, bukun.


    


    Tirik orzularim dunyosi tomon

    Bag‘rimdan otilar olovli uchqun.

    Ko‘ksim sof hislarga to‘ladi shu on,

    Yangi yil kelmoqda, do‘stlarim, bukun.


    


    


    TILAK


    


    G‘ofur akaga


    


    Bukun og‘a ellik yoshdasiz,

    Ellik yoshda bu qadim dunyo.

    Chaqnayotgan oy ellik yoshda —

    Sizga ellik yil sochgan ziyo.


    


    Yo‘lingizni yoritgan quyosh,

    Bukun u ham ellikka to‘lgay.

    Tegrangizda yor-do‘stlar qator

    Ularga ham ellik yosh bo‘lgay.


    


    Bukun og‘a ellik yoshdasiz,

    Ellik yoshda bu qadim dunyo.

    Ellik yoshlik umr daraxtingiz

    Zavol ko‘rmay o‘ssin iloyo.

